
XOSÉ M. MACEIRA
O investigador Xosé Manuel Maceira, gañador do 
Premio Carvalho Calero por unha antoloxía da 
obra de Leandro Carré, propón en O nacionalismo 
cívico. Interpretación do contributo da Irnandade 
da Fala da Coruña, unha revisión sobre as vitais 
achegas, ao seu ver esquecidas, da Irmandade da 
Fala coruñesa á historia do nacionalismo galego. 
O colectivo da cidade herculina naceu, segundo 
Maceira, cunha vocación política pouco recoñecida 
pola historiografía, logrando deixar unha pegada 
de progresismo e pragmatismo na ideoloxía 
nacionalista que madurará coa experiencia 
do Partido Galeguista no 1936. A Irmandade 
coruñesa representa, segundo este investigador, 
a liña de continuidade entre o rexionalismo e o 
nacionalismo. O seu posicionamento ideolóxico 
valeulle a marxinación no ámbito do galeguismo 
‘oficial’ piñeirista, que seguiu á senda trazada polo 
nacionalismo ourensán, máis conservador. 

XOSÉ M. MARCOS
Xosé Manuel Marcos gañou o Premio Terra de 
Melide 2007 coa A lúa dos Everglades, unha novela  
de intriga na que conflúen tres historias de amores 
e rancores dos membros dunha familia galega de 
emigrantes. Tres historias de saudades, de exilios 
vitais e sentimentais, contadas cunha prosa moi 
coidada. Marcos deuse a coñecer como narrador 
no 1994 co relato Aliados Solitarios, Premio 
Modesto Rodríguez Figueiredo do Pedrón de Ouro. 
No mesmo ano obtivo o Premio Manuel Murguía 
do Concello de Arteixo polos contos A cela de 
arame e Fuxidos. Dende aquela, as súas obras 
non deixaron de gañar recoñecementos, entre eles 
o Premio de Novela Curta do Concello de Marín, 
no 1996; o Premio de Narración Curta Ricardo 
Carvalho Calero por Terra Queimada e o premio 
Merlín 2004 por O brindo de ouro. I. A chamada do 
brindo. Tamén publicou colaboracións en xornais 
como O Correo Galego.  

MIGUEL BOÓ
O xornalista Miguel Boó estréase na narrativa 
con Abreviatura autista de Deus, unha novela 
que afonda nas relacións de parella, o sexo e o 
seu potencial subversivo e  o pouso deixado pola 
enfermidade, xunto ás aparicións no decorrer 
do relato dun Deus abreviado: incompleto e 
dominado polo mal. Abreviatura conta a vida 
dun xornalista desde diversas perspectivas, 
mesturando personaxes reais e ficticios. Boó foi 
redactor e subdelegado de La Voz de Galicia. 
Tamén colaborou en publicacións como El 
Periódico de Cataluña, Cambio 16 e Interviu. 
Cofundador do desaparecido Diario de Galicia e 
impulsor da Federación de Asociacións de Prensa 
de Galicia, este xornalista foi director de Diario 16 
de Galicia e responsable da colección Biblioteca 
de Autores Galegos, editada desde a mesma 
empresa. Traballou, por último, como director de 
comunicación de Xóvenes Agricultores.


